
Magtarr k'ur k'ãai t'ãrjup nʌm hee, Galilea durr 
p'öbördam Caná hanʌm hee hõor jua pʌr naajim. 
Maig Jesús hãdjã dʌ̈i sĩejim. Mag jua pʌr nʌm hee, 
hich Jesujã t'ʌ̃rpʌ̈iwia haig sĩerr haawai hi hãdau 
hirigta, . . . 



. . . —Vino t'umaa höbaadëmwai hajim. Pari hich 
hiewaau hichig magbaawai chi p'iejãb wau narr 
k'ʌʌnagta warag hich hũan Mariaau, —Hirua pãachig 
nem mag haawai hi hipierraa habat hajim. 



Maimua Jesuu mag chi p'iejãb wau narr 
k'ʌʌnag mak'ʌʌn t'ũr döou hipiirk'api 
jaaujim. 



Mag chadcha hich hipierr 
hipiirk'abapäaiwai hamag, —Jãimua hag 
heem jöi harrwia chi p'iesta hee nʌm k'ʌʌn 
pörk'a simʌg dö hoopibamit hajim. Magbaa 
chadcha hichdëu jaautarrjö hi hipierr 
                     dö hoopijierram.



Pari mag chi p'iesta hee nʌm k'ʌʌn pöröu mag dö 
hatarrta vinoog paa simjã k'augbata dö sĩejim. Hãba 
chi p'iejãb wau narr 
k'ʌʌnaupaita k'ap’ʌ 
naajim, hamach dak'ĩir 
harr haawai. 



Mag dö hoowi chi pörk’a sĩerrau chi jua pʌr chirarr 
woundam t'ʌ̃r hauwi hirig magjim: —T'umaam k'ʌʌnau 
vino chi wajapcharamta 
nacha hõrag jiigjerram; 
maimua mag dö nʌʌ 
hawiata jũrr parhoobam 
vino jiigjerramgui hajim. 
Pari pua magba hewaata 
chi wajapcharam 
jigaagpamgui 
hajim hirig, mag 
dö hatarrta 
vinoog paa 
simjã 
k'augba. 



Mag Galilea durr p'öbördam Caná hanʌm hee dö 
vinoog paatarrta warrpem hõrau 
nem hooba haajem Jesuu 
wautarr hajim, mag wau 
sim gaaimua hich jua 
t'eeg hoopieg.



Mag, maach hi dʌ̈i wënʌrraajerr k'ʌʌnaujã warag 
wajapcha hi k'ap'ʌ nʌisijim, chadcha 
Hẽwandamau warrgarwe 
pʌ̈iju ha jaaujerr dʌ̈ita 
maach wënʌrrʌm. Magta 
marau warag hi hiek 
                 hʌ̈k'a nʌisijim. 



Maimua petaau, hich Jesús jũrr 
Pedro di haar majim haajem. Mam 
barwi hooimaawai, hich chi Pedro 
p'aauhũan mor mas k'ʌʌumie paar 
t'ʌnʌm hooimajim haajem.



Mag hoobaimaawai Jesuu hi haar mawi hi jua gaai 
pʌrbaawai, warre chi k'ʌʌumie meeudʌbaadëjim 
hanaabá. Mag k'ʌʌumie meeudʌbaadee, p'iidʌwi 
ham jãhogaagpajim haajem. 



Maimua ya hedau k'ëubaadëm hee, hõrau hamach 
haaunaan k'amor machag k'ĩirpierr wai narr k'ʌʌn dʌ̈i 
dösãt bënëu sĩsidʌmpa 
Jesús haig 
waibëemajim haajem. 
Mag warag t'um p'öbör 
heem k'ʌʌn bëewia hi 
sim di haig puertdi 
higaauta daaugajãrm 
magwe pos 
hap'öbaadëjim 
hanaabá.



Mag, sĩi k'ajap'am k'amor machag k'ĩirpierr wai sĩsidʌm 
hich haig haubëemarr k'ʌʌn monaaumam dʌ̈i hĩchab 
mepeenpa hõor mor hee sĩsid harr jʌr wërpmajim 
haajem. Chi mepeenau hi k'ap'ʌ naajim hanaabá, hi 
chadcha Hẽwandam Hiewaak'a sim. Mamʌ hich Jesuu 
bʌ̃ʌrjã hamag hiek'apiba haajeejim haajem. 



Mag hoowia t'umaam k'ʌʌnau hi gaai pʌrm hiigjeejim 
hanʌm, hamach monaaumk'ĩir, hamachdëu hoowai sĩi 
hi gaai pʌr nʌmuapaijã Hẽwandam jua t'eeg hich 
gaai wai simuata 
bënëgjã hich jua 
jʌmpiba 
monaaupʌp̈ʌ̈ik’am 
hoowia. 



Mag nʌm hee hõor jayapam k'ʌʌnau woun 
hãb k'apá jʌser k'itʌmta pa bʌʌrk'am gaai 
jiir haibëejierram haajem.



Mag haibëewi Jesús sim haar mag 
woun wai dubaag hẽk'a naajim 
haajem; pari mag puertdi 
higaau hõor p'ẽu t'ʌnʌm 
k'urau pöd hierrag wai 
dubju k'aba 
haawai, . . . 



. . .hʌ̃gt’aa dihëu hʌ̃r waaidʌtk'awia, 
chi Jesús sim hʌ̃rʌʌ dihëu magar 
hauwi, chi pa bʌʌrk'am gaai 
jʌ̃gadau jʌ̃k'anaa mag chi 
k'apá jʌser k'itʌm 
heeg jiir . . . 



. . . burrpʌïjierram hanaabá, 
Jesús sim haigcha, hamach 
haaunaan monaaupʌïju 
k'ap'ʌ narr haawai.



Jesuu hamau mag k'ĩirju nʌmjã k'ap'ʌ sĩerr haawai chi 
k'apá jʌser k'itʌmʌgta, 
—Pʌ pekau t'um ya mua 
chugpaabapʌ̈imgui hajim 
hanʌm. Magnaa chi 
k'apá jʌser 
k'itʌmʌgta, 
—P'iidʌwia, pʌch put 
hãbamʌg juurwia, 
pʌch diig petá 
hajim hanʌm. 



Mag hich harrpibaawai, ya wëtumua Jesús ham na 
jap hee waaidʌbaadeewai, chi 
k'apeenau hi harrjim haajem. 
Ya mag döjãrr paauk'abaadëm 
heeta, dëgölp p'ũas 
meeuk'abaadëwi p'ũas 
t'eega japau pöd hãwatbajujö 
haadëjim haajem. Pari 
mag t'ʌnʌm hee hich 
Jesús k'ãi jörrajim 
                hanaabá. 



Magbaawai hichdëu hamag, —¿K'ant'eeta hatcha 
jãp'ierr nʌma? hajim hanaabá. Jãgan pãrau chan mʌ 
pãach dʌ̈i chitʌmjã k'augbata naab hajim hanʌm, 
jãgcha jãp'ierraag. Magnaa p'iidʌwia p'ũug meeurrau 
sĩunaa hĩchab chi p'ũasagjã 
meeurrau sĩubaawai, 
tag p'ũjã wëba, 
p'ũasdaujã baupa 
k'aba, warre sĩi döjã 
meuu jöisijim hanaabá. 



Jesuu hamach dak'ĩir magbarm hoowia dauderraa 
nʌmua hamach wir haigpaita, —Keena, ¿k'anim 
wounta jãg mʌg p'ũasaujã hi hipierraanaa p'ũujã hi 
hipierraata nʌma hirua hiek'aawai? 
hanaajim haajem. 



’Pari magaagta Hẽwandamau hoowai 
       mʌg durr gaaim k'ʌʌn t'um ya chi
      hok'oomta nʌm k'ap'ʌ harr haawai, 
      hich garmuata ham peerdʌ haum    
      k'õchgau mʌ hich Hiewaa hãbpai 
           k'itʌmta ham kõit t'õmk'ĩir 
               pʌ̈ijimgui hajim, . . .



. . . magbarm gaaimua chi mʌrʌgta 
       hamach peerdʌ haupi nʌm k'ʌʌn 
       chan hok'ooba, mʌig heegarwejã 
            hich dënk'anaa hich haar 
             höbërwia hich mag hich 
                  dʌ̈i wënʌrramk'ĩir.



Romanos 3:23
t'umaam k'ʌʌnta hamach pekau gaaimua hamachdëupai 

Hẽwandamag hamach hisegpi nʌmjö hi warpta wënʌrrʌm, 
hichdëu waupim k'õsim waujöjöopaijã k'aba.

Romanos 6:23 
Pekau chogk'a nʌmjö nʌmuan sĩi warag maach hok'oom 
hiekta hok'oopiejem. Pari jũrr Hẽwandamau hich chogk'a 
wënʌrrʌm paar maachig deeju jaau simʌn, hʌ̃gt'ar pawiajã 

hich mag hich dʌ̈i p'ë wai sĩsijuuta jaau sim, maach Pör 
Jesucristo dʌ̈i hõor hãbpaimjö naawai.

Hebrews 9:27 
Maadëu k'ap'ʌ nʌm, maach cha k'it'ëem k'ʌʌn t'um biek 

hãbpaita meejem, maimua mʌg hatag Hẽwandamau 
maach hi hagk'am hedta hichdëuta maachig maach jãga 

wënʌrrajĩ ha jaauju.



Ephesians 2:8,9 
Pãran mag Hẽwandam hajaug k'itʌm gaaimuata hʌ̈u Cristo 
hiek hʌ̈k'awi peerdʌwi nʌm; pari mag nʌm chan sĩi pãach 

k'ĩrauta peerdʌju hẽk'atarr gaaimua k'aba, hich 
Hẽwandamau hich garmuata pãar peerdʌ haum k'õsi harr 
haawaita hʌ̈u pãar peerdʌ haujim. Hẽwandamau maach 
peerdʌ hau nʌm chan dichdëu nem wau nʌm gaaimua 

k'abam, magba hak'iin magʌm gaaimuata
 peerdʌjim ha hiek'aju.

Romanos 10:9,10 
Wajapcharan pua t'ãraucha hʌ̈k'anaa pʌch hidamaucha, 

“Jesucristo chi meem harrta Hẽwandamau deeu p'iriu 
hautarr haawai hichta mʌch Pörk'apiju” hamʌn, pʌ peerdʌju 
chadcha. ¿Jãgwi magju haai sĩ? T'ãrau hʌ̈k'a nʌmuapaita 

Hẽwandamau maach pekau chuk'u harrjö wajaug 
paapäaijeewaima; maimua hich hagjö dich hiiucha dich 
t'ãar hee hʌ̈k'atarr warm k'ʌʌnag jaau nʌmuapaita hʌ̈u 

hichdëu maach peerdʌ haaujeewaima. 



San Juan 3:16,17 
’Pari magaagta Hẽwandamau hoowai mʌg durr gaaim 

k'ʌʌn t'um ya chi hok'oomta nʌm k'ap'ʌ harr haawai, hich 
garmuata ham peerdʌ haum k'õchgau mʌ hich Hiewaa 

hãbpai k'itʌmta ham kõit t'õmk'ĩir pʌ̈ijimgui hajim, magbarm 
gaaimua chi mʌrʌgta hamach peerdʌ haupi nʌm k'ʌʌn chan 

hok'ooba, mʌig heegarwejã hich dënk'anaa hich haar 
höbërwia hich mag hich dʌ̈i wënʌrramk'ĩir. Hẽwandamau 

mʌ pʌ̈itarr chan, sĩi hõor k'aibag waupi jaaumk'ĩir k'aba, sĩi 
ham peerdʌ haumk'ĩirta mʌ pʌ̈ijimgui hajim hirig. 



1 Juan 5:11-13 
Mag hirua maachig jaau sim hiek'an, maach hich dënk'a 
hauwia hich mag hich dʌ̈i wënʌrrapijuuta jaau sim; pari 

mag hi dënk'anaa hi dʌ̈i hich mag wënʌrrajuun, hãba hich 
Hẽwandam Hiewaa gaaimuapaiu. Magua chi Hẽwandam 

Hiewaata hich t'ãar hee hau simʌn hĩchab warreta hiiu 
sĩsiejem, hi dʌ̈i hich mag hi dënk'a nʌrraag. Pari chi 

Hẽwandam Hiewaata hauba sim chan hagt'a hi dën k'aba 
sim, hi dʌ̈i hich mag hiiu nʌrraag. Magʌm k'ʌʌn pöd hi dʌ̈i 
hich mag nʌrrabam. Keena, pãar Hẽwandam Hiewaa hiek 
hʌ̈k'aajem k'ʌʌnagta mʌg hẽsap p'ã deepʌ̈i chirʌm, ya pãar 

hi dënk'a naawai chadcha pãach hi dʌ̈i hich 
mag wënʌrraju k'ap hamk'ĩir. 

